
akoe poenja goeroe, moerid-moerid dari ini sekola, djika tida ada oeroesan penting iaorang tida ada jang brani dateng ka sana. Tapi moesti lekas, satengah djam kamoedian kitaorang aken doedoek makan di kamar-makan bersama semoea moerid jang bajar makan disini."

„Itoelah sajang, kerna tadinja akoe ingin bitjara banjak sekali", kata Tan A Toa, „tapi tida apa, akoe bisa menoetoer dengen lebih ringkes".

Tan Kie Hou lantes adjak boedjangnja masoek ka dalem dan teroes ka iapoenja kamar tidoer.






III.





Boe Beng Hiap Kek moelai moentjoel.






Sesampenja di dalem kamar, Tan Kie Hou berdoedoek di satoe krosi, dan soeroe iapoenja boedjang berdoedoek djoega di satoe bangkoe, kerna ia bilang kaloe orang bitjara sembari berdiri djadi tida enak dan koerang laloewasa.

„Nah, sekarang akoe rasa kaoe boleh lantes moelai sama kaoe poenja kabar senang dan kabar girang" kata itoe madjikan moeda pada boedjangnja; „tapi
hati-hati kaoe, djangan djaoeh-djaoeh dateng ka sini, mendjoeal segala tjerita gila".

„Apa siaoya masih inget oeroesannja Lie In dan anak-istrinja jang dikeniaja oleh The Tay Hou dan kambrat-kambratnja?" menanja Tan A Toa, jang roepanja tida ambil open madjikan moedanja poenja antjeman dengen maen-maen.
„Masa tida inget!" berseroeh Tan Kie Hou, „itoe oeroesan poen baroe sadja terdjadi kemaren. Tapi, apa

